
 

 
 
 

UNIVERSITI PUTRA MALAYSIA 
 
 

AMALAN KOMPETENSI PENSYARAH DALAM PENGAJARAN 
BIDANG KEJURUTERAAN DI KOLEJ VOKASIONAL 

 

 
 
 
 
 
 
 
 
 

KHAMSIAH BINTI ISMAIL 

 
 
 
 
 
 
 
 
 
 
 

FPP 2021 25 



i 

AMALAN KOMPETENSI PENSYARAH DALAM PENGAJARAN BIDANG 
KEJURUTERAAN DI KOLEJ VOKASIONAL 

Oleh 

KHAMSIAH BINTI ISMAIL

Tesis yang dikemukakan kepada Sekolah Pengajian Siswazah, Universiti 
Putra Malaysia, sebagai memenuhi keperluan untuk Ijazah Master Sains

Ogos 2020 

 

© C
OPYRIG

HT U
PM



ii 

HAK CIPTA 

Semua bahan yang terkandung dalam tesis ini, termasuk teks tanpa had, logo, iklan, 
gambar dan semua karya seni lain, adalah bahan hak cipta Universiti Putra Malaysia 
kecuali dinyatakan sebaliknya, Penggunaan mana-mana bahan yang terkandung 
dalam tesis ini dibenarkan untuk tujuan bukan komersil daripada pemegang hak 
cipta. Penggunaan komersil bahan hanya boleh dibuat dengan kebenaran bertulis 
terdahulu yang nyata daripada Universiti Putra Malaysia, 

Hak Cipta © Universiti Putra Malaysia 

© C
OPYRIG

HT U
PM



i 

Abstrak tesis yang dikemukakan kepada Senat Universiti Putra Malaysia sebagai 
memenuhi keperluan untuk ijazah Master Sains  

AMALAN KOMPETENSI PENSYARAH DALAM PENGAJARAN BIDANG 
KEJURUTERAAN DI KOLEJ VOKASIONAL 

Oleh 

KHAMSIAH BINTI ISMAIL 

Ogos 2020

Pengerusi :   Muhd Khaizer bin Omar, PhD 
Fakulti :   Pengajian Pendidikan  

Keberkesanan dalam pengajaran sangat berkait rapat dengan kesungguhan pensyarah 
mengamalkan serta mempertingkatkan segala kompetensi yang ada dalam 
melaksanakan tugas dan tanggungjawab sebagai pendidik. Pensyarah yang 
kompeten dalam pengajaran mampu melancarkan pemahaman pelajar dan 
seterusnya melahirkan pelajar yang kompeten serta berketerampilan yang mampu 
memenuhi keperluan pihak industri. Secara tidak langsung mampu membuka 
peluang pekerjaan dengan mudah. Walau bagaimanapun, masih menjadi isu dan 
permasalahan berkaitan amalan kompetensi yang masih lemah dalam pengajaran 
dalam kalangan pensyarah di Kolej Vokasional (KV). Justeru, pensyarah perlu 
sentiasa bersedia bagi memantapkan amalan kompetensi dalam pengajaran demi 
mempertingkatkan profesionalisme. Oleh yang demikian, objektif kajian ini adalah 
untuk mengenal pasti komponen kompetensi yang diperlukan, memeriksa komponen 
kompetensi sedia ada yang dimiliki dan meneroka jenis latihan yang diamalkan bagi 
meningkatkan kompetensi oleh pensyarah bidang kejuruteraan di KV.  Kajian ini 
merupakan kajian kualitatif yang menggunakan pendekatan kajian kes. 
Pengumpulan data dilakukan secara temu bual mendalam dengan kaedah soalan 
temu bual terbuka terhadap empat orang pensyarah dalam bidang kejuruteraan di 
KV. Persampelan bertujuan menggunakan teknik snowball digunakan bagi 
mendapatkan informan kajian. Peserta dipilih berdasarkan kriteria yang telah 
ditetapkan oleh pengkaji. Seterusnya data dianalisis dengan diberikan kod, kategori 
melalui analisis tematik bagi membangunkan tema utama bagi menjawab ketiga-tiga 
persoalan kajian dengan menggunakan perisian N-vivo 12. Secara keseluruhannya, 
dapatan kajian ini menunjukkan tujuh komponen kompetensi yang diperlukan adalah 
keperibadian dan nilai profesioanl, etika dan profesionalisme, pengetahuan, 
kemahiran, proses sosial profesional, pengurusan profesional dan pedagogi 
profesional. Secara keseluruhannya, terdapat empat komponen kompetensi yang 
sedia dimiliki sepenuhnya dengan baik iaitu keperibadian dan nilai profesional, 

pengetahuan profesional, proses sosial profesional dan pengurusan profesional. 
Manakala tiga komponen kompetensi sederhana sahaja iaitu etika dan nilai 
profesional, kemahiran profesional dan juga pedagogi profesional. Kajian 
membuktikan bahawa pensyarah belum menguasai sepenuhnya terhadap tiga elemen 
dalam komponen kompetensi iaitu elemen penyelidikan dalam komponen etika dan  
profesioanalisme, elemen keusahawanan  di dalam komponen kemahiran profesional 
serta elemen teknik dan kaedah yang berada dalam komponen pedagogi profesional. 
Seterusnya, kajian ini turut menunjukkan terdapat sepuluh jenis latihan untuk 
meningkatkan kompetensi pensyarah sebagai amalan agar lebih mantap dan 
berkualiti iaitu menerusi kursus dan bengkel, program Diploma Lanjutan Kemahiran 
Malaysia (DLKM), program KV dengan kerjasama pihak industri, lawatan belajar 
ke industri, lawatan belajar ke KV lain, pemantapan modul pengajaran, program 
mentor-mentee, perbincangan dalam talian, in house training dan pengalaman 
pengajaran. Diharapkan komponen kompetensi yang diperlukan mampu dijadikan 
panduan dalam penilaian kompetensi terhadap pensyarah di KV dan juga di institusi 
pendidikan TVET lainnya. Selainnya, perlu dilakukan panduan dalam 
penambahbaikan menerusi kaedah latihan dan seterusnya mampu mengubah strategi 
dan kaedah penyampaian disamping memberikan kefahaman dan persediaan diri 
akan pentingnya pembangunan profesionalisme. Akhir sekali diharap mampu untuk 
mempertingkatkan kualiti serta tahap profesionalisme pengajar TVET di Malaysia. 

Abstract of thesis presented to the Senate of Universiti Putra Malaysia in fulfilment 
of the requirement for the degree of Master of Science 

COMPETENCY PRACTICE OF LECTURER IN TEACHING 
ENGINEERING FIELD AT VOCATIONAL COLLEGE

By 

KHAMSIAH BINTI ISMAIL 

August 2020 

Chairman :   Muhd Khaizer bin Omar, PhD
Faculty :   Educational Studies 

The effectiveness in teaching is closely related to the seriousness of lecturers to 
practice and enhance all the competencies available in performing their duties and 
responsibilities as educators. Lecturers who are competent in teaching are able to 
promote students’ understanding and subsequently produce competent and skilled 
students who are able to meet the needs of the industry. Indirectly able to open job 
opportunities easily. However, there are still issues and problems related to the 
practice of competencies that are still weak in teaching among lecturers in Vocational 
Colleges (VC). Therefore, lecturers must always be prepared to strengthen the 
practice of competence in teaching in order to enhance professionalism. Therefore, 
the objective of this study is to identify the required competency components, 
examine the existing competency components possessed and explore the types of 
training practiced to improve competencies by engineering lectures in VC. This 
study is a qualitative study that uses a case study approach. Data collection was done 
through in-depth interviews with open-ended interview question method to four 
lecturers in the field of engineering at VC. Sampling aims to use snowball techniques 
used to obtain study informants. Participants were selected based on criteria set by 
the researcher. Next, the data is analyzed by giving codes, categories through 
thematic analysis to develop the main theme to answer all three research questions 
using N-vivo 12 software. Overall, there are four components of competence that are 
already fully possessed well namely professional personality and values, 
professional knowledge, professional social processes and professional 
management. While only three components of moderate competence, namely ethics 
and professional, professional skills and also professional pedagogy. Studies prove 
that lecturers have not fully mastered the three elements in the competency 
component, namely the research element in the ethics and professionalism 
component, the entrepreneurial element in the professional skills component as well 
as the technical and method elements in the professional pedagogical component. 

Furthermore, this study also shows that there are ten types of training to improve the 
competence of lecturers as a practice to be more robust and quality through courses 
and workshops, Malaysian Diploma Advanced skills (DLKM) programs, 
collaboration with the industry in VC programs, study visit to industry, study visit to 
other VC, strengthening teachers modules, mentor and mentee programs, online 
discussions, in house training and teaching experiences. It is hoped that the required 
competency component can be used as a guide in the competency assessment of VC 
lecturers and other TVET educational institutions. In addition, it is necessary to do 
guidance in improvement through training methods and subsequently be able to 
change strategies and methods of delivery while providing understanding and self- 
preparation of the importance of professional development. Finally, it is hoped to be 
able to improve the quality and level of professionalism of TVET instructors in 
Malaysia. 

BAB 1 

1 PENDAHULUAN 

1.1 Pengenalan  

Sistem pendidikan merupakan asas penting bagi membangunkan masyarakat dan 
negara ke arah yang lebih baik. Bagi merealisasikan hasrat menjadi sebuah negara 
berpendapatan tinggi dan maju menjelang abad ke 21 pihak Kementerian Pendidikan 
Malaysia (KPM) menerusi Pendidikan dan Latihan Teknikal dan Vokasional 
(PLTV/TVET) memberi penekanan dengan mengarusperdanakan sistem TVET 
dalam membangunkan profesionalisme pensyarah TVET agar lebih berkualiti. 
Menerusi pembelajaran abad ke-21 (PAK-21), terdapat empat kemahiran (4K) iaitu 
pelajar harus menguasai komunikasi, pemikiran  kritis, kolaborasi dan kreativiti. 
Maka pensyarah memainkan peranan yang paling utama bagi merealisasikan PAK-
21. 

Bahagian Pendidikan Latihan Teknik dan Vokasional (BPLTV), KPM (2017) telah 
membuat penyemakan semula Kurikulum Standard Kolej Vokasional (KSKV) 
secara menyeluruh melibatkan perubahan dalam reka bentuk kurikulum, kaedah 
pengajaran dan pembelajaran, penilaian dan pentaksiran serta tadbir urus sumber 
manusia. Oleh itu, menerusi transformasi tersebut, dapat melancarkan lagi proses 
pelaksanaan KSKV di KV secara lebih baik. Sehingga kini, pihak BPLTV sentiasa 
mengkaji dan memperkemaskini bagi menambahbaik struktur KSKV agar selari 
dengan keperluan dan perkembangan PAK-21 dan Industrial Revolution (IR 4.0), 
demi memastikan kurikulum TVET selari dengan kehendak industri. Hal ini selari 
dengan dapatan kajian oleh Tabbassum (2015) menyatakan bahawa kurikulum serta 
kaedah pengajaran dan pembelajaran serta bahan pengajaran perlu diperkemaskan 
sentiasa dan perlukan perubahan mengikut keperluan semasa agar selari keperluan 
dan perkembangan teknologi terkini bagi memenuhi kehendak pasaran. Seterusnya 
BPLTV, juga telah mengambil langkah proaktif dalam memperkukuhkan sistem 
TVET dari sudut infrastruktur yang lengkap, juga seterusnya memperlengkapkan 
pengajar TVET dengan pengetahuan, kemahiran dan nilai profesionalisme yang 
mantap demi memastikan graduan TVET bukan hanya memiliki kemahiran teknikal 
sahaja, malah juga kemahiran insaniah (Ghazali @ Hassan & Abdul Said, 2017). 
Turut menyokong kenyataan tersebut dengan berpendapat bahawa pensyarah KV 
bukan sahaja perlu kompeten dalam teknik dan kaedah PdPc sahaja, namun perlu 
juga kompeten dalam kompetensi melibatkan teknikal yakni dalam melakukan kerja 
amali atau secara hands on (M.Nasir, Noh, Nordin & Suhairam, 2018). Justeru, 
pensyarah KV perlu memiliki dan memantapkan semua komponen kompentensi.  

1.2 Latar Belakang Kajian 

Pada abad ke-21, pertumbuhan ekonomi sesebuah negara amat memerlukan pekerja 
teknikal yang kompeten dalam pengetahuan dan kemahiran serta menyesuaikan diri 
dengan perubahan-perubahan teknologi. Proses globalisasi abad ke-21 juga telah 
menandakan permulaan era IR 4.0 yang turut dikenali sebagai era manusia dan mesin 
(revolusi sistem cyber fizikal) yang membawa kepada penekanan terhadap pelajar 
kemahiran teknikal kerana dijangkakan bahawa pekerja kemahiran bukan teknikal 
akan digantikan oleh robot. Lantaran itu, pensyarah perlu mempersiapkan diri 
dengan perubahan dengan memaksimumkan pembelajaran berpusatkan pelajar dan 
bukannya pengajaran berpusatkan pensyarah (Muhali, 2018). Seterusnya, pensyarah 
perlu berketerampilan, mempunyai pemikiran kritis, kreatif dan pandai 
menyelesaikan masalah (Ilias & Ladin, 2018). 

Berpandukan Pelan Transformasi Pendidikan Vokasional (BPLTV,2012) terdapat 
lima strategi dalam mengarus perdanakan TVET di Malaysia iaitu: transformasi 
dalam kurikulum TVET; transformasi institusi TVET; kolaborasi dengan pihak 
industri; transformasi dalam penilaian dan transformasi dalam organisasi TVET. 
Menerusi transformasi ini, dapat memberikan kesan perubahan terhadap ekonomi, 
sosial dan politik, masyarakat dan juga negara. Oleh yang demikian, TVET di 
Malaysia merupakan agenda yang utama dan serius serta perlu diberikan perhatian 
kerana ianya mampu melahirkan sumber tenaga kerja yang berpengetahuan, separuh 
mahir dan profesional kepada negara. Tambahan pula dengan permintaan yang tinggi 
terhadap sumber guna tenaga yang mahir dan berkemahiran terutamanya dalam 
ekonomi, isu berkaitan kompetensi pensyarah TVET tidak boleh diabaikan begitu 
sahaja. Justeru adalah menjadi kewajipan bagi memperkukuhkan kompetensi 
pengajar TVET di Malaysia terutamanya kepada pensyarah KV yang merupakan 
salah satu institusi TVET terpenting di Malaysia. 

Selaras dengan hasrat tersebut, pensyarah di KV sebagai pelaksana utama kurikulum 
Standard Kolej Vokasional (KSKV) perlu bersedia dan memantapkan kompetensi 
dalam semua aspek dalam menunaikan tanggungjawab agar kualiti pengajaran lebih 
cemerlang menerusi proses PdPc. Nurdianti (2017) mendapati kompetensi pedagogi 
pengajar sangat berkadar terus dan memberikan kesan terhadap prestasi kerja yang 
dilakukan. Oleh itu, pensyarah TVET perlu memiliki semua aspek kompetensi agar 
dapat diamalkan dalam pengajaran dan secara tidak langsung, pengajaran akan lebih 
berkesan. Maka, di dalam kajian yang dilakukan  oleh Md Nasir, Ahmad, Udin, 
Abdul Wahid dan Ali  (2020) dalam kajian menekankan bahawa pensyarah KV perlu 
mempelbagaikan kaedah pengajaran sesuai dengan teknologi  semasa bukan hanya 
mampu untuk menyampaikan maklumat, malah melibatkan penyertaan pelajar 
dalam kerja amali dan seterusnya pensyarah perlu sentiasa berusaha untuk 
meningkatkan kualiti penyampaian agar PdPc dapat dilaksanakan dengan cemerlang. 
Turut disokong melalui dapatan kajian Rus, Husain dan Hanafi (2020) berpendapat 
bahawa pensyarah TVET perlu mengubah  dan mempelbagaikan kaedah pedagogi 
yang melibatkan kerja amali yang berpandukan Work- based Learning (WBL) dan 
Project Oriented Problem Based Learning (POPBL) dengan menggabungkan 
Technological Pedagogical Content Knowledge (TPCK) agar pelajar mendapat 

pengalaman pembelajaran yang baru, lebih kefahaman, dan memberikan suasana 
pembelajaran yang menarik. 

Menerusi Transformasi TVET pada tahun 2012 membawa pandangan serta 
perspektif yang berbeza di mana TVET bukan lagi dianggap pendidikan kelas kedua 
apabila Sekolah Menengah Vokasional telah dinaik taraf kepada Kolej Vokasional 
serta menjalankan program diploma kepada pelajar seusia enam belas tahun lepasan 
PT3. Semua pelajar vokasional diharapkan bukan sahaja berpengetahuan dan 
berkemahiran , malah mampu lebih kreatif dan inovatif. Menurut kata Timbalan 
Perdana Menteri ketika itu, semasa ditemu bual oleh Bernama pada 9 September 
2012: 

…Program Transformasi Pendidikan Vokasional bertujuan untuk 
dijalankan dalam pendidikan vokasional di masa hadapan, dan 
akan dimulakan pada tahun 2013…Program ini akan dijalankan 
bagi menyokong dan membantu agenda ekonomi negara dalam 
kemahiran yang luas dalam melatih tenaga kerja…usaha dalam 
membangunkan latihan tenaga kerja yang masih belum mencapai 
aspirasi negara walaupun pendidikan vokasional telah kukuh di 
Malaysia (Yassin, 2012). 

 
 
Kolej Vokasional merupakan salah sebuah institusi TVET yang bertanggungjawab 
dalam melahirkan pekerja mahir dan separa mahir dalam memenuhi keperluan sektor 
industri negara khususnya di dalam bidang kejuruteraan (BPLTV), 2017). Justeru 
adalah menjadi tugas utama sebagai pensyarah di KV bagi merealisasikan hasrat 
dalam menyediakan latihan, bimbingan dan menyalurkan ilmu pengetahuan dan 
kemahiran dalam usaha melahirkan graduan KV yang kompeten selaras dengan 
kehendak dan permintaan industri. Kenyataan ini turut disokong oleh Ahmad (2017) 
bahawa pensyarah TVET perlu kompeten dalam elemen pengetahuan, kemahiran 
dan nilai profesionalisme merangkumi kemahiran generik serta nilai etika yang 
mantap malah bersedia menghadapi dan menerima pelbagai perubahan dalam 
pengajaran seterusnya bersedia dalam menghadapi cabaran dari pihak industri. 
Seterusnya dalam kajian oleh Ramlan, Abdullah dan Hussin (2017) mendapati 
pensyarah KV memiliki komponen kompetensi umum dengan baik selari dengan 
kehendak industri. 

Sejajar dengan dapatan kajian yang telah dijalankan oleh Nor Shamsinar, Abdul 
Razif, Ahmad Zabidi, Muhamad Rushdan, Hasmadi, Rofian dan Mohd Redzauddin 
(2016), mendapati pensyarah perlu bersifat pro aktif, kreatif, inovatif dan efektif 
dalam menyiapkan diri dengan pelbagai ilmu kemahiran serta ilmu pengetahuan 
yang berkaitan dalam pengajaran yang berkualiti supaya penyampaian yang 
diberikan berkesan serta berkualiti.  

Sehubungan dengan itu, pensyarah TVET memerlukan penjelasan terperinci kaedah 
menganalisis kompetensi yang diperlukan agar seiring dengan perkembangan 

teknologi serta dunia pekerjaan sebenar supaya dapat dijadikan panduan dalam 
membangunkan profesionalisme ke arah yang lebih berkualiti dan seterusnya 
dijadikan amalan dalam pengajaran bagi memudah pemahaman pelajar dalam usaha 
melatih dan melahirkan graduan KV yang kompeten. Kompetensi yang perlu 
dikuasai oleh pensyarah TVET merupakan kompetensi yang  merangkumi aspek  
pengetahuan, kemahiran serta sikap mampu memainkan peranan utama dalam 
pengajaran, juga dalam usaha melatih kemahiran, menyalurkan ilmu pengetahuan 
serta menerapkan segala kemahiran umum seperti kemahiran insaniah (soft skills) 
terhadap pelajar sebagai persediaan bagi melahirkan graduan yang berkompetensi 
dan berkemahiran (Mahazani, 2015). Kompetensi juga mampu memberikan kesan 
terhadap kualiti pengajaran, oleh itu pensyarah TVET perlu berusaha menambahbaik 
kompetensi bagi meningkatkan kualiti menerusi pembangunan profesionalisme. 
Oleh itu, usaha perlu dilaksanakan dengan kerjasama pensyarah bersama pihak 
pentadbir institusi TVET sendiri dalam menyediakan latihan secara profesional bagi 
mempertingkatkan kualiti kompetensi pensyarah TVET ke arah yang lebih 
cemerlang supaya dapat dijadikan amalan dalam pengajaran seperti mana yang 
dihasratkan ( Nordin, Hassan & Hasan, 2015).   

Namun begitu, hasil kajian membuktikan bahawa masih ada pensyarah yang 
menjalankan proses PdPc yang membosankan pelajar apabila pensyarah tidak 
mempelbagaikan kaedah pengajaran teori dalam bidang kejuruteraan dengan hanya 
berpusatkan pengajar (Abdul Rahman, Said, Kamin & Abu Samah, 2015). 
Sepatutnya dalam pengajaran abad ke-21, pengajaran perlu berpusatkan kepada 
pelajar  dan pensyarah berperanan sebagai pemudahcara. 

Rentetan dengan hal sedemikian, pensyarah TVET perlukan kesedaran dalam diri 
dan kefahaman berkenaan kepentingan dalam pembangunan profesionalisme untuk 
memajukan diri serta menambahbaikkan kualiti kompetensi dalam semua aspek 
menerusi latihan seperti program dan aktiviti. Oleh itu, pensyarah perlu 
berkebolehan dalam menilai pencapaian diri sendiri bagi menambah baik 
kompetensi ke arah yang lebih berkualiti (Blaskova, Blasko & Kucharcikova, 2014). 
Seterusnya, pihak pentadbir KV juga perlu memberikan sokongan padu dalam usaha 
membangunkan kompetensi profesional pensyarah. Hal ini dinyatakan dalam kajian 
oleh Omar, Zahar dan Rashid, (2020) bahawa pensyarah KV perlu meningkatkan 
kualiti dalam kompetensi pengetahuan dan kemahiran menerusi program latihan 
serta pihak pentadbir KV perlu memberikan sokongan bagi menjayakan program 
pembangunan profesionalisme sedemikian. Seterusnya, menurut W. Jalal, W. Jalal, 
M. Sharif dan Abdul Rahman (2017) dalam kajian tentang hubungan kompetensi 
terhadap kaedah pengajaran mendapati perlaksanaan dalam amalan kompetensi 
pengajaran memberikan kesan terhadap pemilihan kaedah pengajaran dalam PdPc 
yang dilaksanakan oleh pensyarah KV. Justeru, pensyarah KV perlu diberikan 
latihan secukupnya secara berterusan menerusi pelbagai kaedah pembangunan 
kompetensi supaya mereka memiliki kompetensi secukupnya berkaitan 
memantapkan teknik penyampaian dan kemahiran pemudahcara. 

Mahazani (2015) pula telah mengenal pasti dalam kajiannya mengenai pembinaan 
suatu kerangka kompetensi untuk dikategorikan ke dalam pengajaran TVET dan 

hasil kajian mendapati adalah menjadi keperluan untuk pensyarah TVET sentiasa 
menilai dan mengenalpasti kekurangan atau kelemahan dalam kompetensi. 
Sehubungan dengan itu, pensyarah TVET mampu menjadikan amalan yang 
diperlukan sebagai satu kerangka kompetensi, panduan untuk meningkatkan kualiti 
kompetensi dan seterusnya meningkatkan kualiti pengajaran di kelas dan di bengkel-
bengkel. Kenyataan tersebut turut selari dengan apa yang dinyatakan Charlotte 
(2014) iaitu adalah wajar untuk pensyarah memiliki komponen kompetensi 
melibatkan persediaan, mengawal keadaan persekitaran bilik darjah atau bengkel, 
pengajaran dan juga tanggungjawab atau tugas pensyarah. 

1.3 Pernyataan Masalah 

Selari dengan hasrat Falsafah Pendidikan Kebangsaan (FPK), kompetensi pengajar 
juga memainkan peranan penting dalam membangunkan modal insan yang 
cemerlang dari segi intelek, rohani, emosi dan jasmani. Dengan itu adalah menjadi 
suatu keperluan kepada pensyarah untuk mempersiapkan diri dengan pengetahuan 
dan kemahiran (Christoper, Hamzah dan Udin, 2010), sikap dan kepimpinan  
(Sulaiman & Wan Ahmad, 2018), disamping kompetensi keusahawanan (Mohd 
Jamil, Siraj, Yusuf, Mat Noh, Hussin dan Sapar, 2015) bagi menyediakan modal 
insan yang berkualiti bagi mencapai sesebuah negara maju menerusi amalan 
kompetensi yang diaplikasikan dalam proses PdPc.  

Menerusi Pelan Pembangunan Pendidikan Malaysia (PPPM) 2013-2025 turut 
memfokuskan kepada peningkatan standard profesionalisme guru (KPM, 2013). 
Maka pegawai perkhidmatan pendidikan (PPP) iaitu pensyarah TVET 
dipertanggungjawabkan bagi merealisasikan hasrat tersebut di mana pensyarah perlu 
kompeten dalam pengetahuan, kemahiran dan juga dalam strategi penyampaian 
maklumat, amalan nilai berkaitan sikap keperibadian yang memahami serta boleh 
menilai diri dan seterusnya sentiasa berusaha bagi menambahbaik kompetensi 
(Arifin & Rasdi, 2017).  

Seterusnya berdasarkan Pelan Induk Pembangunan Profesionalisme Keguruan 
(PIPPK) (2016) yang merupakan strategi (KPM) bagi memastikan (PPP) menjadikan 
sebagai panduan serta memotivasikan diri bagi meningkatkan kompetensi diri 
mengikut kecenderungan serta keperluan diri dalam usaha mengekalkan prestasi 
kerja yang baik. Oleh itu pembangunan profesionalisme pensyarah TVET 
merupakan suatu keperluan dalam usaha memantapkan diri secara berterusan  
dengan melakukan perubahan pada ekologi pembelajaran seperti menstruktur latihan 
yang sesuai terhadap pengetahuan dan kemahiran berkaitan teknologi mengikut 
keperluan dan perkembangan semasa juga kehendak di industri, mengadakan 
jaringan kolaborasi serta menambahbaik dalam pengetahuan penyelidikan dan 
penerbitan (Yusuf, Ahmad & Awang, 2018). Pensyarah perlu memiliki ilmu dan 
melakukan perubahan strategi pengajaran berpandukan pengajaran abad ke-21 
dengan lebih kreatif dalam proses PdPc (Hafsah, 2017).  

Namun begitu, dapatan kajian lepas juga menunjukkan terdapat kegagalan dalam 
aspek PdPc misalnya penyampaian PdPc kurang berkesan menyebabkan pelajar 
tidak memahami isi pelajaran yang disampaikan (Abdul Rahman, Saud Kamin & 
Abu Samad, 2015). Pensyarah juga dilaporkan tidak kompeten dari aspek 
pengetahuan teknologi menyebabkan kompetensi pengetahuan teknologi pelajar 
tidak selari dengan teknologi di industri (Chua & Jamil, 2012). Sementara itu, 
menurut Yusuf, Ahmad dan Awang (2018), pengajar TVET turut lemah dalam 
kompetensi kolaborasi dan juga penyelidikan. Kompetensi pengetahuan serta 
kemahiran pensyarah terbatas berkaitan isi kandungan kursus berkaitan teknologi 
lalu mengakibatkan ketidaklancaran dalam proses PdPc. 

Seterusnya dapatan kajian menunjukkan pensyarah TVET kurang didedahkan 
dengan latihan secukupnya berkaitan teknologi terkini serta pedagogi, akan 
menyebabkan berlakunya masalah ketidakseimbangan berkaitan kompetensi yang 
dimiliki dengan kehendak pasaran (Salleh, Khalid, Sulaiman, Mohamad & Sern, 
2015). Kajian turut mendapati pengajar bidang kejuruteraan memiliki kelemahan 
dalam kemahiran teknikal juga kemahiran insaniah (Hanapi, Nordin & Khamis 
(2015). Selain itu, pensyarah TVET masih lemah dalam kompetensi keusahawanan 
dan menyebabkan proses PdPc kurang berkesan (Abdullah, Hoque, Ramlan & 
Shafee, 2019) dan (A. Samad, Ghazalan, W. Ahmad, Ismail, Harun, Ismail, 
Amiruddin & Razali, 2019).  

Daripada huraian yang diperjelaskan oleh pengkaji lepas berkaitan permasalahan 
yang timbul berkaitan kompetensi pensyarah TVET, maka pengkaji merasakan 
adalah sangat wajar untuk mengkaji dan meneroka amalan kompetensi pensyarah 
bidang kejuruteraan di KV dengan mendapatkan maklumat tentang pengetahuan, 
kemahiran serta pengalaman daripada pensyarah secara terus secara kaedah kualitatif 
agar sumber data yang diperolehi lebih mendalam dan berkualiti sebagai panduan 
dalam amalan pengajaran pensyarah bidang kejuruteraan di KV. Pengkaji 
berpendapat institusi TVET yang dipilih ini iaitu di KV kerana kurang kajian yang 
dilakukan berkaitan amalan kompetensi di KV, lebih-lebih lagi dengan 
menggunakan kaedah kualitatif.  

Hal ini selari dengan kajian oleh Goh (2013) dan Mohd Jamil (2016) menyatakan 
bahawa masih kurang pengkaji melakukan kajian berkenaan kompetensi pengajar 
dengan mengambil kira pandangan daripada pengajar sendiri. Justeru ia menjadikan 
pengkaji bertambah kuat untuk meneruskan kajian mengenai kompetensi pensyarah 
bidang kejuruteraan dengan menggunakan kaedah kualitatif dengan meneroka 
pengalaman daripada pengajar itu sendiri. 

1.4 Objektif Kajian 

Kajian ini bertujuan untuk meneroka, meneliti dan memahami secara mendalam 
berkenaan dengan komponen kompetensi yang diperlukan, komponen kompetensi 
yang sedia dimiliki, dan bentuk latihan yang menyumbang kepada kompetensi dan 
tahap kecekapan pensyarah bidang kejuruteraan di KV.  

Secara  khusus, objektif kajian ini adalah untuk meneroka amalan kompetensi dalam 
kalangan pensyarah bidang kejuruteraan di KV yang mengajar program DVM, 
seperti berikut: 

i. Mengenal pasti komponen kompetensi yang diperlukan oleh pensyarah 
bidang kejuruteraan di KV. 

ii. memeriksa komponen kompetensi sedia ada yang dimiliki oleh pensyarah 
bidang kejuruteraan di KV. 

iii. meneroka jenis latihan yang diamalkan oleh pensyarah bidang kejuruteraan 
di KV bagi meningkatkan kompetensi. 

 
 
1.5 Persoalan Kajian  

Berdasarkan kepada objektif kajian, pengkaji telah memfokuskan tiga persoalan 
kajian seperti berikut berikut: 

i. Apakah komponen kompetensi yang diperlukan oleh pensyarah bidang 
kejuruteraan di KV? 

ii. Apakah komponen kompetensi sedia ada yang dimiliki oleh pensyarah 
bidang kejuruteraan di KV? 

iii. Apakah jenis latihan untuk meningkatkan kompetensi pensyarah bidang 
kejuruteraan yang diamalkan di KV? 

 
 
1.6 Kepentingan Kajian 

Kajian amalan kompetensi pensyarah bidang kejuruteraan ini mempunyai pelbagai 
kepentingan serta manfaat kepada pelbagai pihak. Oleh itu, kajian ini perlu 
dilaksanakan secara mendalam dengan menggunakan kaedah dan teknik yang tepat 
untuk mendapatkan dapatan yang bermakna. Kajian ini diharapkan dapat 
memberikan maklumat yang sangat berguna terutamanya kepada pensyarah program 
DVM, pihak pengurusan KV serta pihak BPLTV juga KPM.  

Dapatan kajian ini diharapkan mampu mendedahkan sejauh mana penguasaan aspek 
kompetensi pensyarah bidang kejuruteraan  program DVM dalam melaksanakan 
pengajaran di KV. Maklumat ini boleh menjadi sebagai penanda aras kepada 
pensyarah yang terlibat agar lebih bermotivasi demi meningkatkan usaha serta 

pengetahuan juga kemahiran dalam melaksanakan pengajaran dengan lebih 
berkualiti di masa hadapan. Seterusnya akan memberikan impak yang positif 
terhadap potensi dan tahap kompetensi pensyarah bidang kejuruteraan KV dari masa 
ke semasa dalam mempertingkat profesionalisme pengajar TVET. 

Selain itu, dapatan kajian ini juga dapat membantu pihak pengurusan KV dan 
BPLTV seperti Unit Latihan dan Kemajuan Staf serta Unit Latihan Dalam 
Perkhidmatan terutamanya dalam merancang dan seterusnya melaksanakan kursus 
juga bengkel Latihan Pembangunan Staf yang bersesuaian bagi pensyarah 
berdasarkan aspek yang perlu ditingkatkan kecemerlangan. Dengan demikian, 
pelaksanaan latihan yang berkesan dapat menghindari daripada berlakunya 
pembaziran dalam sumber pendidikan seperti kos, masa dan tenaga. 

Seterusnya dapatan kajian ini diharapkan dapat memberi input kepada pihak KPM 
dalam mengenal pasti aspek kompetensi pensyarah bidang kejuruteraan. Seterusnya 
membantu pihak kementerian bagi merealisasikan hasrat FPK dalam melahirkan 
individu yang berketerampilan dan berakhlak mulia. 

Berpandukan penelitian dan pembacaan, pengkaji mendapati belum ada panduan 
atau standard khusus berkaitan komponen kompetensi yang khusus mengenai 
pensyarah cemerlang yang boleh digunapakai oleh pensyarah bidang kejuruteraan di 
KV. Semoga dapatan kajian ini boleh dijadikan panduan kepada pensyarah untuk 
membuat penanda aras bagi menjadi pensyarah yang hebat, cemerlang, berkualiti, 
dan disegani serta mampu memberikan impak yang positif terhadap prestasi kerja 
yang lebih positif, efektif dan produktif. Seterusnya, kajian seumpama ini juga boleh 
dimanfaatkan oleh pengkaji lain dalam melaksanakan kajian lanjutan dalam bidang 
ini di institusi TVET lainnya. 

1.7 Skop dan Limitasi Kajian 

Kajian ini menggunakan pendekatan kajian kualitatif. Pengumpulan data dalam 
kajian ini. Kajian ini hanya melibatkan pensyarah-pensyarah bidang kejuruteraan di 
KV yang mengajar program DVM di Zon Tengah. Pensyarah yang bertugas sebagai 
pentadbir KV tidak terlibat dalam kajian ini. Pemilihan informan berfokus kepada 
pensyarah bidang kejuruteraan yang berkhidmat melebihi 15 tahun serta memiliki 
Gred DG48 hingga DG54 serta memiliki Diploma Lanjutan Kemahiran Malaysia 
(DLKM) tahap 4 dan 5. Penetapan tempoh berkhidmat, gred jawatan dan tahap ini 
adalah bertujuan bagi memastikan informan merupakan individu yang cukup matang 
dalam memberikan respon terhadap semua soalan kajian semasa sesi temu bual 
berlangsung. Memandangkan kajian hanya melibatkan pensyarah di KV Zon tengah, 
maka dapatan kajian ini tidak boleh digeneralisasikan ke atas semua pensyarah di 
KV yang lain di Malaysia.  

Dalam kajian ini, pengkaji hanya memfokuskan kepada ciri dan komponen 
kompetensi pengajar bidang kejuruteraan dalam pengajaran khususnya dalam aspek 
kompetensi yang diperlukan, kompetensi yang sedia dimiliki dan juga latihan 
terhadap penguasaan dalam kompetensi tersebut. Pengkaji hanya menerima data 
terhadap ciri kompetensi yang dimaklumkan menerusi pengakuan secara jujur dan 
ikhlas oleh pensyarah bidang kejuruteraan daripada maklum balas secara lisan 
berpandukan soalan semi struktur yang disediakan. Maka ini akan mewujudkan 
limitasi maklumat yang diberikan oleh informan di samping kekangan dari segi 
kemampuan dan ruang waktu serta peluang pengkaji yang agak terhad. Seterusnya 
dari segi kebenaran oleh pihak KV, kesesuaian masa pensyarah, kefahaman serta 
kejujuran informan sendiri. 

1.8 Definisi Istilah 

Dalam konteks kajian ini beberapa istilah telah dikenalpasti mencakupi definisi 
konseptual dan definisi operasional seperti berikut.  

1.8.1 Amalan  

Deraman (2012) mendefinasikan bagi amalan iaitu perkara yang dipraktikkan oleh 
guru dan menguasai sepenuhnya berkenaan strategi, pendekatan juga kaedah dan 
teknik dalam PdP tanpa mengetepikan penerapan nilai murni serta etika. Yusuf, 
Ahmad dan Awang (2018) menyatakan amalan dalam kalangan pensyarah TVET 
melibatkan atribut seperti kandungan kursus, pedagogi, penyeliaan, penerbitan, 
penyelidikan, jaringan kolaborasi dan etika kerja yang mana sangat penting dan perlu 
diperkukuhkan dari masa ke semasa. Menurut Mohd Sidi (2018) bahawa istilah 
amalan adalah merujuk kepada suatu cara, kaedah atau teknik yang digunakan 
berkaitan kompetensi secara konsisten serta dijadikan sebagai budaya kerja serta 
boleh dijadikan rujukan juga sebagai penanda aras yang berguna oleh orang lain. 
Dalam konteks kajian ini, amalan adalah merujuk kepada pensyarah atau pengajar 
yang mengamalkan ilmu, melaksanakan, menunaikan, mempamerkan perilaku, 
perkara, tindakan, tugasan, amanah, pekerjaan dan tanggungjawab  dengan jujur dan 
bersungguh-sungguh berterusan dan menjadi rutin dalam pengurusan pengajaran 
dengan penuh keterampilan dari pelbagai aspek melibatkan pengetahuan, sikap dan 
kemahiran. 

1.8.2 Kompetensi 

Kompetensi didefinisikan sebagai keupayaan atau kemampuan dalam melakukan 
tugasan melibatkan elemen pengetahuan, kemahiran dan kualiti peribadi (Hay 
Mcber, 2007). Olivares (2015) mentaksirkan kompetensi sebagai kecekapan dalam 
perlaksanaan tugasan yang  melibatkan ciri-ciri utama seperti kemahiran, kebolehan 
dan sifat atau tingkah laku. Kompetensi melibatkan aspek pengetahuan, kemahiran 
dan ciri-ciri dalam diri atau keperibadian dalam melaksanakan tugas atau 
tanggungjawab (Mohamad Sani, Ahmad Zabidi & Husaina Banu, 2015). Justeru, 

dalam konteks kajian ini, kompetensi membawa maksud semua kecekapan, 
kebolehan dan kemampuan secara profesional yang perlu ada pada setiap pensyarah 
TVET KV iaitu pengetahuan, kemahiran, sikap semasa proses PdPc yang turut 
melibatkan pedagogi di dalam mahu pun di luar kelas serta kerja-kerja pengurusan 
lain yang berkaitan dengan tanggungjawab pengajar secara profesional.  

1.8.3 Pensyarah Bidang Kejuruteraan Kolej Vokasional

Dalam kajian ini, pensyarah Technical Vocational Educational Training (TVET) 
bidang kejuruteraan di KV Malaysia merujuk kepada pengajar yang berlatar 
belakang serta mempunyai pengalaman dan kepakaran dalam bidang kejuruteraan 
dan kemahiran vokasional dan teknikal seperti bidang Kejuruteraan Elektrik dan 
Elektronik, Kejuruteraan Mekanikal dan Pembuatan serta Kejuruteraan Awam. 
Pensyarah tersebut memiliki samada sijil ketukangan, diploma atau ijazah sarjana 
muda dalam bidang masing-masing. Selainnya, pensyarah juga bergred jawatan 
DG48 hingga DG54, tempoh berkhidmat melebihi 15 tahun dan memiliki Diploma 
Lanjutan Kemahiran Malaysia (DLKM) tahap 4 dan 5. Mereka merupakan pakar 
dalam bidang masing-masing berdasarkan pendidikan yang diterima semasa di 
universiti dan juga tempoh pengalaman mengajar dalam bidang kejuruteraan.  

1.8.4 Pengajaran 

Syed Ali (2014) memperincikan pengajaran melibatkan penyampaian ilmu secara 
teori di kelas dan  amali dengan melakukan tunjuk cara kerja di bengkel-bengkel 
dalam KV. Selainnya, Richards dan Rodgers (2014) mendefinisikan pengajaran 
merupakan proses penyampaian maklumat yang dijalankan serta perlu disokong oleh 
sekurang-kurangnya tiga aspek iaitu, pelajar, isi kandungan dan bilik darjah. Dalam 
konteks kajian ini, pengajaran merujuk kepada penyampaian pensyarah dengan 
penuh keterampilan dari aspek pengetahuan, kemahiran serta keperibadian yang 
menjadi amalan dan dipergunakan, serta diaplikasikan ketika menyampaikan 
maklumat kepada pelajar di KV dengan sistematik dan selamat dengan merujuk 
kepada garis panduan perlaksanaan PdP yang dikeluarkan oleh KPM.  

1.8.5 Kolej Vokasional 

Dalam kajian ini, maksud KV yang dimaksudkan adalah merujuk kepada KV yang 
menawarkan program DVM dalam bidang kejuruteraan di Zon Tengah iaitu KV 
Sungai Buluh, KV Sepang dan juga KV Kajang. 

1.9 Kesimpulan  

Secara keseluruhan, bab ini menjelaskan secara terperinci berkaitan pengenalan 
kajian, latar belakang kajian, pernyataan masalah berkenaan isu kompetensi yang 
membawa kepada permasalahan perlu dikaji. Seterusnya, bab ini turut menyatakan 
objektif kajian, persoalan kajian, kepentingan kajian, serta skop dan limitasi kajian. 
Perbincangan bab ini turut memberi maklumat dan gambaran awal berkaitan dengan 
kajian selain memudahkan kefahaman terhadap penggunaan istilah yang terdapat 
dalam kajian ini. Perincian kajian akan dibincangkan selanjutnya dalam sorotan 
literatur. Berdasarkan aspek yang dibincangkan dalam bab ini, pengkaji sangat yakin 
bahawa kajian amalan kompetensi pensyarah dalam pengajaran bidang kejuruteraan 
ini sangat diperlukan dan tepat pada masanya. Hasil dapatan kajian ini dijangkakan 
dapat memberikan impak yang positif dan bermakna kepada banyak pihak seperti, 
pensyarah bidang kejuruteraan DVM KV, pihak pengurusan KV, pihak pengurusan 
BPLTV, KPM dan lain-lain. 

